
Hoofstuk 14. 

14:1-14. Jesus gaan na sy Vader toe. 

Jesus gaan weg.  Judas gaan Hom verraai en Petrus Hom verloën.  Die dissipels is gevolglik 
ontsteld en Jesus weet dat die gróót ontsteltenis nog voorlê.  Daarom stel Hy hulle gerus (vgl 
27) en roep hulle op om in God te glo en ook om aan te hou glo in Hom.  [2]  Jesus gee inhoud 
aan sy gerusstelling deur melding te maak van die baie woonplek in die hemel.  Hy gaan alles 
vir hulle gereed maak.  [3-4]  Jesus verwys na sy wederkoms wanneer Hy sal terugkom en 
die gelowiges kom haal wat saam met Hom moet wees.  Daarna verskuif die fokus van hulle 
bestemming, waar Jesus ook is, na die weg om daar te kom.  Jesus meen dat die dissipels 
weet hoe om Hom te volg.  Hy het immers in al sy leringe aan hulle die weg gewys.  [5]  Tomas 
is eerlik genoeg om te sê hy verstaan nou nie mooi nie.  Ten eerste: waarheen is Jesus op 
pad?  Ten tweede: het Jesus dan nie gesê dat hulle nie nou kan kom waar Hy is nie?  Hoe 
kan hulle dan die weg daarheen ken?  [6]  Jesus sluit aan by die “hoe?”- vraag.  Hy self is die 
weg: Ek is die weg, sê Hy.  Hy wys nie net die weg nie maar is ook self die Weg.  Waarheid 
en lewe is verklarend by “weg”.  Jesus is die verlossende “waarheid” omdat Hy die Een is wat 
deur die Vader gestuur is, en Hy is die “lewe” omdat Hy ‘n gemeenskap tussen hulle en die 
Vader bewerk, wat selfs die dood nie kan beëindig nie.  Jesus is die unieke weg na die Vader 
toe.  Die bestemming is die Vader.  [7]  As Jesus die weg tot die Vader is, beteken dit dat om 
Jesus te ken, dieselfde is as om die Vader te ken.  Die dissipels het nog nie tot die volle kennis 
van Jesus gekom nie, maar van nou af sien hulle die Vader deur Jesus en het hulle werklik 
die Vader leer ken.  Hulle begryp nou eers die volle betekenis van die verhouding tussen 
Jesus en sy Vader.  [8]  Filippus het gedink dat as hy die Vader kan sien, dit genoeg sou wees.  
Daarom vra hy Jesus om die Vader aan hulle te wys.  Hy verwag ‘n verskyning van die Vader 
(vgl Eksod 24:10; Jes 6:1).  [9]  Dis wéér ‘n tipiese misverstand.  Alhoewel Jesus al só lank 
saam met die dissipels is, ken Filippus Hom nog nie.  Die oplossing is só eenvoudig: wie Jesus 
sien, sien ook die Vader (vgl 12:45; 13:20), Jesus is die bekendmaking van die Vader.            
[10]  Die verhouding van Vader en Seun is dié van wedersydse inwoning.  Jesus praat egter 
nie op eie gesag nie maar in gehoorsaamheid aan die Vader wat deur Hom die wondertekens 
doen.  Jesus doen die bekendmakingswerke van sy Vader.  Die wedersydse bly in mekaar 
dui op ‘n permanente verhouding tussen Vader en Seun.  [11]  Die dissipels moet Jesus net 
vertrou en aanvaar.  As hulle selfs net die wondertekens van Jesus aanvaar, wat ‘n makliker 
weg tot geloof is, is dit ook goed (vgl 10:38).  [12]  Jesus bevestig dit sterk dat die persoon 
wat werklik deur geloof aan Hom gebonde is, deur geloof nog meer uitgebreide werke sal 
doen.  Noudat Jesus na die Vader toe gaan, word sy werk voortgesit deur die dissipels onder 
die leiding van die Heilige Gees (vgl 16:7).  Ons lees daarvan in Handelinge.  Daar val die 
klem op die groot werke van bekering – en dit alles op grond van Jesus se teruggaan na sy 
Vader toe.  [13-14]  Elke gebed wat groei uit geloofsverbondenheid aan Christus en gerig is 
op die eer van God sal deur Christus verhoor word.  Die dissipels bid as die volmagtigdes van 
Jesus, in sy Naam, en Jesus verhoor hulle gebede.  Die werke van God wat bekendmakende 
werke is, sal nog deur die gevolmagtigdes van die Seun gedoen word sodat, al is die Seun 
weg, die Vader daardeur verheerlik sal word. 

14:15-31. Die Heilige Gees sal by julle bly. 

Die dissipels wat as gevolmagtigde verteenwoordigers van Jesus agterbly (vgl 12-14), moet 
ook die etiese implikasies daarvan goed begryp.  Hulle liefde vir Christus moet ook sigbaar tot 
uiting kom deur hulle gehoorsaamheid aan sy opdragte, dit is: hulle liefde vir mekaar.             
[16]  Jesus sal die Vader bid om ‘n ander Voorspraak, wat ‘n benaming is vir die Heilige Gees.  
Hy is helper, pleitbesorger en bemoediger en sal permanent by die dissipels wees.  In 1 
Johannes 2:1 word Jesus ook genoem Voorspraak by die Vader.  [17]  Die “ander Voorspraak” 
is die Gees van die waarheid (vgl 15:26; 16:13) wat die waarheid aangaande Jesus Christus 
meedeel.  Omdat die wêreld as gevolg van sy sonde die Gees nie geestelik kan sien of ken 
nie, kan die wêreld – as gevolg van sy gebroke verhouding met God – Hom nie ontvang nie.  
Die dissipels het egter ‘n geestelike verhouding met die Gees omdat Hy in hulle woon en werk.  
Hulle ken Hom.  [18]  Deur Jesus se weggaan mag die dissipels soos weeskinders sonder ‘n 
vader voel, maar Hy kom weer in die tussentyd, in die koms van die Heilige Gees.  Sy “weer 
kom” het in 3 gedui op sy wederkoms, maar hier slaan dit op die hede.  In 3 moet hulle Jesus 
verwag en in 18 moet hulle die Gees huisves.  [19]  Die kruisiging en opstanding is nou naby 
(nog net ‘n klein rukkie).  Omdat Jesus sal opstaan, sal sy volgelinge Hom sien en geestelik 
met Hom lewe deur die inwoning van die Gees.  Maar aangesien die sondige wêreld Hom nie 
aanvaar nie, sal dié Hom ook nie ná die opstanding sien nie.  [20]  By die opstanding van 
Christus (daardie dag) sal die onderlinge inwoning tussen Vader, Seun en dissipels ‘n stuk 
sekerheid vir die dissipels wees.  Dit sal deur die Gees bevestig en geborg word.  [21]  Om 
die opdragte van Jesus te aanvaar en dit werklik te gehoorsaam, is die nuwe kenteken van 
iemand wat vir Jesus liefhet.  Die resultaat is dat die Vader só ‘n persoon sal liefhê en meer 
nog, Jesus sal hom ook liefhê en Hom aan so ‘n gehoorsame bekend maak.  Só ‘n wedersydse 
liefdesgemeenskap berus op die konkrete gehoorsaming van die opdrag om mekaar lief te 
hê.  [22]  Die minder bekende Judas, nie Iskariot nie, wil toe weet hoe dit kom dat Jesus Hom 
aan hulle as dissipels sal bekend maak en nie aan die wêreld nie?  Sal die Messias dan nie 
voor almal se oë bekend wees nie?  [23]  Jesus se antwoord beklemtoon dat die liefdes 
inwoning van die Vader en die Seun dáár ondervind sal word waar iemand erns maak met die 
gehoorsaamheid aan Jesus se woorde.  Só ‘n liefdesgemeenskap as inwoning is nie ‘n 
mistieke vereniging nie, maar ‘n geloofseenheid wat slegs in die klimaat van die liefde kan 
blom.  Die Seun en die Vader word gesién deur hulle inwoning in die gelowige, en Hulle word 
ondervind deur die opdrag van wedersydse liefde te gehoorsaam.  [24]  Jesus se woorde dra 
gesag: dit is sy Vader s’n wat Hom gestuur het.  Om saam te vat: liefhê is nie maar emosie 
nie, maar die konkrete gehoorsaamheid aan Jesus se opdragte.  [25-26]  Jesus se aardse 
verblyf spoed ten einde.  Die Vader stuur die Heilige Gees as verteenwoordiger van Jesus, 
maar ook op grond van Christus se optrede en verdienste.  Die Gees is die gids en leermeester 
van die dissipels aangaande wat Jesus gedoen en gesê het.  Hy is die eksegeer van Jesus 
se aardse bediening.  [27]  Daarop herhaal Jesus die bemoediging van 1 met ‘n sterk klem op 
die vrede.  Sy vrede is ‘n samevatting van geestelike seën en gemeenskap met God.  Die 
sondige wêreld se vrede leef nog in die hoop; Jesus s’n word alreeds besit en dit gee 
geborgenheid in die hegte verbondenheid van Vader, Seun en dissipels.  [28]  Jesus herhaal 
dat Hy weggaan maar weer terugkom by die wederkoms.  Die gedagte dat Jesus na die Vader 
toe gaan, moet nie ‘n bron van hartseer wees nie maar eerder van vreugde.  Elkeen wat vir 
Jesus liefhet, sal dit kan verstaan en in die vreugde deel.  Niemand hoef te vrees nie, want 
die Vader is in beheer van alles.  [29]  Die betekenis van Jesus se huidige woorde sal dieper 
deurdring tot die dissipels en hulle geloof versterk wanneer sy lyding, sterwe en opstanding 
eers voltrek word.  [30]  Jesus se onderrigtyd raak min, want die duiwel is in opmars om onder 

andere deur middel van die verraaier aan die lydensgebeure deel te neem.  Satan neem deel 
maar oefen geen mag oor Jesus uit nie.  [31]  Jesus gee ‘n finale versekering aan sy dissipels 
dat sy kruisdood wat ophande is die verlossingsdaad is, in gehoorsaamheid aan die opdrag 
van sy Vader.  Jesus se konkrete daad bevestig sy liefde tot sy Vader, en die sondige wêreld 
moet getuie wees daarvan.  Met die woorde: Staan op, laat ons hiervandaan weggaan (vgl 
Matt 26:46), word hierdie deel van die afskeidsrede van Jesus afgesluit. 


